
MARKETINGDAGI  ISTEʼMOLCHILAR  
MOTIVATSIYASIDA NAFLILIK 

NAZARIYALARIDAN FOYDALANISH

Jalilov Jamshid Gʻanijonovich
Toshkent davlat iqtisodiyot universiteti 

Marketing kafedrasi dotsenti, iqtisodiyot 
fanlari boʻyicha falsafa doktori (PhD)

Annotatsiya. Maqolada isteʼmolchilarni tovarlar xaridiga motivlashtirish bilan bogʻliq nazariyalar bayon qilingan, 
naflilik tushunchasi va uning xususiyatlari yoritilgan hamda isteʼmolchilarni tovarlar xaridiga undash jarayonida naflilik 
nazariyalaridan foydalanish yoʻllari ko‘rsatib berilgan.

Kalit soʻzlar: motivatsiya, motivatsiya nazariyalari, tovarlar xaridiga isteʼmolchilarni motivlashtirish, naflilik, tovar naflilligi, 
naflilik funksiyasi, umumiy naflilik, chekli naflilik, befarqlik egri chizigʻi.

Abstract. The article presents theories related to motivating consumers to purchase goods, explains the concept of utility 
and its key characteristics, and outlines the ways in which utility theories can be applied to encourage consumers in the 
purchasing process.

Key words: motivation, motivation theories, consumer motivation to purchase goods, utility, product utility, utility function, 
total utility, marginal utility, indifference curve.

Аннотация. В статье изложены теории, связанные с мотивацией потребителей к покупке товаров, раскрыто 
содержание понятия «полезность» и его ключевые характеристики, а также представлены направления 
использования теорий полезности в процессе стимулирования потребителей к совершению покупок.

Ключевые слова: мотивация, теории мотивации, стимулирование потребителей к покупке товаров, полезность, 
полезность товара, функция полезности, общая полезность, предельная полезность, кривая безразличия.

K I R I S H
Oʻzbekistonda keyingi yillarda amalga oshirilayotgan iqtisodiy islohotlar sanoat mahsulotlari ishlab 

chiqaruvchi korxonalar faoliyatini har tomonlama takomillashtirishga qaratilmoqda. Jumladan, “Oʻzbekiston–2030” 
strategiyasida “Yangi Oʻzbekiston — raqobatbardosh mahsulotlar yurti” gʻoyasi asosida milliy brendlarni xorijiy 
bozorlarga olib chiqadigan eksportchilarni har tomonlama qoʻllab-quvvatlash hamda mazkur tadqiqot sohasiga 
tegishli boshqa bir qator vazifalar belgilangan va ular boʻyicha ishlar amalga oshirilmoqda.

Mamlakatimizda keyingi yillarda aholi sonining ortib borishi hisobiga isteʼmol tovarlari bozoriga talab sezilarli 
darajada oshdi. Isteʼmol tovarlarining asosiy qismini tashkil etuvchi sanoat mahsulotlarini ishlab chiqarish va 
ularni xaridorgir holatda bozorga yetkazib berish muhim masalalardan biri hisoblanadi. Bu masalaning bir tomoni 
boʻlsa, uning ikkinchi tomoni bozor holatini chuqur oʻrganish va sanoat mahsulotlariga boʻlgan talabning toʻliq 
tahlil qilinishini taqozo etadi. Sanoat mahsulotlari bilan bogʻliq bozorlar holati va ulardagi oʻzgarishlar doimo 
ishlab chiqaruvchilar diqqat markazida boʻlishi lozim. Bunday eʼtibor ularning barqaror faoliyatini taʼminlashga 
zamin yaratadi. Bu nafaqat ishlab chiqaruvchilar, balki isteʼmolchilar talabining qondirilishiga ham muhim turtki 
boʻlib xizmat qiladi.

Marketing yoʻnalishi boʻyicha keyingi yillarda amalga oshirilayotgan koʻplab ilmiy tadqiqotlarda 
isteʼmolchilarning bozordagi xulq-atvori va ularning nafliligi masalalariga keng eʼtibor qaratilmoqda. Bozorda 
isteʼmolchilarni avvalo tovarning nafliligi qiziqtiradi. Hozirgi kunda bozorda barqaror muvaffaqiyatga erishish 
uchun insonni faqat tovarni sotib olishga undashgina emas, balki uni tovarni yana xarid qilishga ragʻbatlantirish, 
yaʼni isteʼmolchini doimiy mijozga aylantirish masalalariga ham alohida eʼtibor berilmoqda.

M A V Z U G A  O I D  A D A B I Y O T L A R  S H A R H I
Xorijiy olimlarning aksariyat tadqiqotlarida isteʼmolchilarning qanday harakat qilishlari bilan bogʻliq 

holatlar oʻrganilgan. Tadqiqotlarda isteʼmolchilar nima uchun aynan shunday harakat qilishlari, yaʼni ularning 
fundamental motivlarining isteʼmolchi xulqini oʻrganishdagi ahamiyati tahlil qilingan. Del I. Hawkins motiv 
tushunchasini quyidagicha izohlaydi: “Motiv — bu hatti-harakatga undaydigan va ragʻbatlantiradigan, shu hatti-
harakatning aniq yoʻnalishini taʼminlaydigan, koʻrinmaydigan ichki kuchni tasvirlaydigan tuzilma hisoblanadi. 
Motiv — insonning qandaydir ishni nima uchun qilishidir”1.

Amerikalik psixolog Allei Ch. N. motivlarni birlamchi va ikkilamchi guruhlarga ajratadi.
Birlamchi motivlarga ovqatlanish, ichimliklarga chanqoqlik, qulay muhit, kasallik va xavfdan qutilish, 

yaqinlarning farovonligi, toʻsiqlarni bartaraf etish, oʻyin va boshqalar kiradi.
Ikkilamchi motivlarga goʻzallik va didlilik, poklilik, ehtiyotkorlik, qiziquvchanlik, ishonchlilik, qadr-qimmat, 

tejamkorlik va samaralilik, ilmlilik, xabardorlik, ishga qobiliyatlilik, sogʻlik va universallik kiritiladi. Olim motivlarga 
faqat ahamiyatlilik nuqtayi nazaridan yondashgan2.

Amerikalik tadqiqotchi D. Shvarts xaridga yoʻnaltirilgan motivlarni ikki guruhga ajratadi:
hissiy (emotsional) motivlar — hissiyot va tuygʻularga asoslangan, mantiqqa tayanmaydigan holatlar;
ratsional (oqilona) motivlar — xarid qilishda “qoʻshilaman–qoʻshilmayman” tarzida mantiqiy tahlil asosida 

qaror qabul qilish.
Amaliyotda ratsional va hissiy motivlar mahsulot xaridi bo‘yicha qaror qabul qilish jarayonida bir vaqtning 

oʻzida taʼsir koʻrsatishi mumkin. Inson ehtiyojlarining shakllanishiga milliy, tarixiy, geografik omillar, yoshi va 
jinsi taʼsir etishi qayd etiladi. Olim motivlarni inson feʼl-atvori nuqtayi nazaridan tasniflagan. Biroq ehtiyojlar 
shakllanishida faqat tabiiy omillar taʼsirini urgʻulab, mahsulot ishlab chiqaruvchilar, sotuvchilar kabi boshqa 
tashqi omillar taʼsiri haqida fikr yuritmagan3.

Germaniyalik olim Trommsdorff motivlarni yashirin holat — yaʼni faollashish, xulq-atvorni aniq shiddat 
va aniq yoʻnalishda harakatga keltirish omili sifatida izohlaydi. Faollashish ichki xohishlar yoki noyobliklar 
natijasida yuzaga keladi. Uning fikricha, motivlarni “umuman boshqarilmaydigan, emotsional” va “umuman 
boshqariladigan, ratsional” diapazonlari oraligʻida koʻrib chiqish mumkin4.

Oʻzbekistonlik olim M. R. Boltabayev motiv tushunchasini quyidagicha izohlaydi: motiv — kishilarning 
maʼlum bir hatti-harakatni sodir qilishiga sabab boʻladigan omil, qondirilgan ehtiyojdir. Biror ehtiyojning 
qondirilishi harakatlantiruvchi motivga aylanadi. Inson motivatsiya jarayonida xarid vaziyatini besh sezgi — 
koʻrish, eshitish, hid bilish, sezish va taʼm bilish orqali his qiladi5.

N. Q. Yoʻldoshev xaridorga yoʻnaltirilgan motivlarni quyidagicha izohlaydi: motiv — shunday ehtiyojki, uni 
qondirish inson uchun qatʼiy ahamiyat kasb etadi. Motivlar — isteʼmolchilarning ehtiyojlaridan kelib chiqadigan, 
ularning real sharoitlarda muayyan tarzda harakat qilishiga doimiy moyillik beruvchi oʻzaro bogʻliq sabablardir6.

Yuqoridagi olimlar fikrlaridan kelib chiqib aytish mumkinki, motiv — inson ehtiyojini uygʻotadigan va uni 
hatti-harakatga yoʻnaltiruvchi ichki kuchdir.

Naflilik nazariyalari boʻyicha ham koʻplab olimlar oʻz qarshlarini bildirganlar. Jumladan, Avstriya iqtisodchilar 
maktabi namoyondalari K.Menger7, Ye.Bem-Baverk8, F.Vizerlar9 birinchilar qatorida  talab bilan narx, tovar 
zaxirasi va uning miqdori oʻrtasidagi bogʻliqlikni oʻrnatishga oʻringanlar. Ular taʼkidlashicha, chegaralangan 
resurslar sharoitida ularning hajmi narxga taʼsir qiluvchi muhim omillardan biri hisoblanadi. Tadqiqotchilar 
ketma-ket isteʼmol qilinadigan biror neʼmatning nafi kamayib borishi haqidagi qonuniyatni aniqlaganlar. Masalan, 
chanqagan inson bir stakan mineral suvni katta xohish bilan ichadi, ikkinchi stakan suv esa birinchisidek naf 
bermaydi, uchinchisi ikkinchisiga nisbatan kamroq naf beradi va hokazo. Bu jarayon oxirgi stakan suv beradigan 
naf nolga teng boʻlguncha davom etadi. Bu holatda umumiy (yigʻindi) naf oshib boradi, biroq har bir keyingi 
stakan suvdan olinadigan naf kamayib boradi, natijada chekli naflikning pasayishi kuzatiladi.

1	 Consumer behavior: building marketing strategy / Del I. Hawkins, David L. Mothersbaugh. 11th ed. USA.: McGraw-Hill/Irwin,New 
York, 2010, pg 36

2	 www.en.wikipedia.org 
3	 Osnovы marketinga: Uchebnik / R.K. Saxayev, T.V. Murtuzaliyeva, S.A.Aliyev M.: Izdatelstvo «Ekzamen», 2005. 448 s.
4	 Trommsdorff, V. (2009), Konsumentenverhalten, 7. Auflage, Kohlhammer, Stuttgart 124 pg
5	 Baltaboyev M.R.. Oʻzbekiston Respublikasi toʻqimachilik sanoati eksport imkoniyatlarini rivojlantirishda marketing strategiyasi. Iqtisod 

fanlari doktori ilmiy darajasini olish uchun yozilgan dissertatsiya Toshkent. TDIU, 2005-yil
6	 Yoʻldoshev N.Q., Azlarova M.M., Xoʻdjamuratova G.Y. “Menejment va marketing asoslari”: (Oʻquv qoʻllanma). – T.: TDIU,  2013-y.  – 

256 b. 
7	 Myenger K. “Issledovaniye metoda sotsialnыx nauk i politicheskoy ekonomii v chastnosti”. - M.: Territoriya buduщego, 2005.  S. 289-

450.  ISBN 5-7333-0175-9.
8	 Byom-Baverk, Oygen. Osnovы teorii sennosti xozyaystvennыx blag // Izbrannыe trudы o sennosti, protsente i kapitale/ Oygen fon 

Byom-Baverk. - M.: Eksmo, 2009. S. 49-246. -912 s. 
9	 Fridrix fon Vizer. Problema vmeneniya doxoda // Chastnaya organizatsiya xozyaystva na poroge kapitalisticheskoy epoxi / Predisl., 

komment., sost. V. S. Avtonomova. - M.: Ekonomika, 1992. 

“Naflilik” terminini fanga shvetsariyalik matematik olim Daniel Bernulli kiritgan. Uning fikriga koʻra, naflilik 
— bu neʼmatlarning isteʼmolchilar u yoki bu ehtiyojlarini qondirish xususiyatidir10.

Robert Pindayk asarlarida qayd etilishicha, isteʼmolchi harakatini aniqroq tahlil qilish uchun naflik 
funksiyasidan foydalaniladi. Naflik funksiyasi — isteʼmolchining isteʼmol qiladigan neʼmatlar hajmi bilan ushbu 
neʼmatlarni isteʼmol qilish natijasida oladigan naflik darajasini ifodalovchi funksiya hisoblanadi11.

Mashhur iqtisodchilar Makkonel va Bryularning fikriga koʻra, naflilik ikki turga boʻlinadi: umumiy va chekli 
naflilik. Umumiy naflilik (Total utility) — neʼmatni isteʼmol qilishdan olinadigan umumiy qoniqishdir. Naflik 
funksiyasi orqali nafaqat umumiy naflikni, balki chekli naflikni ham aniqlash mumkin. Chekli naflik (MU — 
Marginal utility) ketma-ket isteʼmol qilingan qoʻshimcha bir birlik neʼmatdan olingan naf yoki umumiy naflilikning 
oʻsgan qismidir12.

R. M. Nureev oʻz kitobida chekli naflilikni quyidagicha izohlaydi: chekli naflilik — bu biror neʼmatdan 
qoʻshimcha bir birlik isteʼmol qilish natijasida (boshqa neʼmatlar isteʼmoli oʻzgarmaganda) isteʼmolchi tomonidan 
olinadigan qoʻshimcha nafdir. Chekli naflilik — bu naflik funksiyasidan biror neʼmat oʻzgaruvchisi boʻyicha 
olingan xususiy hosila hisoblanadi13.

Andreu Mas-Kolellning taʼkidlashicha, neʼmat qancha koʻp boʻlsa, qoʻshimcha bir birlik neʼmatning qimmati 
shuncha past boʻladi. Demak, neʼmatning narxi uning umumiy nafliligiga emas, balki chekli nafliligiga bogʻliq 
holda belgilanadi. Naflik funksiyasi naflik darajasining isteʼmol qilingan neʼmatlar hajmiga bogʻliqligini ifodalaydi14.

Rossiyalik olima Yu. V. Taranuxaning fikricha, odatda, biror neʼmatni isteʼmol qilish oshganda (boshqa 
neʼmatlar isteʼmoli hajmi oʻzgarmaganda) umumiy naflik ortib boradi, demak, chekli naflik musbat boʻladi. Biroq 
shu bilan birga biror neʼmatdan har bir qoʻshimcha birlik isteʼmol (boshqa neʼmatlar isteʼmoli oʻzgarmaganda) 
oldingisiga nisbatan kamroq naf beradi. Neʼmatning aynan shu xususiyati chekli naflikning kamayish qonuni 
deb ataladi15. Chekli naflilikning kamayish tamoyili Gossenning birinchi qonuni nomi bilan ham yuritiladi. Har 
qanday tovar isteʼmolining koʻpayishi bilan (qolgan tovarlarning isteʼmoli oʻzgarmasdan) umumiy naflilik oshib, 
chekli naflilik esa kamayib boradi16.

Oʻzbekistonlik olim A. B. Nizamovning fikriga koʻra, talabni aniqlashning asosida chekli naflilikning kamayish 
qonuni yotadi. Maʼlumki, isteʼmolchi uchun neʼmatning chekli nafligi kamayib boradi va ishlab chiqaruvchilar 
qoʻshimcha birlik mahsulot sotishlari uchun neʼmat narxini pasaytirishlari zarur boʻladi17.

B. T. Salimov boshchiligidagi iqtisodchi olimlar taʼkidlaydilarki, naflilik — individning farovonlik darajasining 
miqdoriy oʻlchovidir. Shunga koʻra, har bir isteʼmolchi oʻz imkoniyatlaridan kelib chiqib unga maksimal darajada 
naf yoki qoniqish beradigan, farovonligini oshirishga xizmat qiladigan tovarlar majmuasini tanlaydi18.

Yuqoridagilardan xulosa qiladigan boʻlsak, naflilik — bu isteʼmolchilarning tovarni isteʼmol qilishdan oladigan 
qoniqishidir va uni umumiy hamda chekli naflilik boʻyicha o‘rganish maqsadga muvofiqdir.

T A D Q I Q O T  M E T O D O L O G I YA S I
Naflik funksiyasi isteʼmol majmuasiga miqdoriy qiymat berish usuli boʻlib, u yuqori afzal koʻrilgan majmuaga 

yuqori qiymat, pastroq afzal koʻrilgan majmuaga esa pastroq qiymat beradi. Naflik funksiyasi isteʼmol 
majmualarini afzallik darajasiga koʻra tartiblaydi; ikkita tovarlar majmuasi nafliklari orasidagi farqning oʻzi muhim 
emas, muhim jihat — ularning tartibi. Tovarlar majmuasini afzalligi boʻyicha tartiblashtirish tartiblashgan naflilik 
deb ataladi.

Tovarlar majmuasini faqat tartiblashtirish muhim boʻlgani sababli ularga naflik qiymatini belgilashning 
yagona usuli mavjud emas. Agar tovarlar majmuasiga naflik beruvchi yagona usul mavjud boʻlsa, unda 
miqdoriy naflik berishning cheksiz koʻp usulini topish mumkin. Agar (x₁, x₂) majmuaga u(x₁, x₂) naflik qiymatini 
beruvchi funksiya mavjud boʻlsa, u(x₁, x₂) ni 2 ga yoki boshqa istalgan musbat songa koʻpaytirish orqali hosil 
qilingan funksiya 2u(x₁, x₂) ham xuddi shu majmuaga miqdoriy naflik qiymatini beruvchi naflik funksiyasi boʻlib 
qoladi. Naflik funksiyasining 1 dan katta har qanday musbat songa koʻpaytirilishi boshlangʻich funksiyaning 
monotonligini saqlab qoladi.

10	 Bernulli D. Opыt novoy teorii izmereniya jrebiya// Vexi ekonomicheskoy mыsli. T.1. Teoriya potrebitelskogo povedeniya i sprosa/ Pod 
red. V. M. Galperina -SPb.: Ekonomicheskaya shkola, 2000. 

11	 Pindyck, Robert S., Daniel l. Rubinfeld. Microeconomics. Global Edition. – Copyright  2018, Pearson Education Limited, 2018. P. 787.
12	 Campbell R. McConnel, Stanley L. Brue, Sean M. Flynn. Microeconomics: Principles, Problems and Policies. -19 th ed. – New York. 

The McGraw-Hill Companies, Inc., 2012. P. 604.
13	 Nureev R. M. Kurs mikroekonomiki. Uchebnik- 3-ye izd.- M .: Norma: INFRA-M, 2014. - 624 s.
14	 Andreu Mas-Kolell i dr. Mikroekonomicheskaya teoriya. Uchebnik. – M.: Delo i Servis, 2016. - 630 str.
15	 Taranuxa Yu.V. Mikroekonomika. Uchebnik. – M.: Delo i Servis, 2011.   - 580 str. 
16	 Gossen H. H.  Entwickelung der Gesetze des menschlichen Verkehrs, und der daraus fließenden Regeln für menschliches 

Handeln. -Braunschweig: Friedrich Vieweg & Sohn, 2004.
17	 Nizamov A.B. va boshqalar. Mikroiqtisodiyot. Oʻquv qoʻllanma. T: “FAN”,  2015 -246 b.
18	 Salimov B.T., Yusupov M.S., Salimov B.B. Mikroiqtisodiyot. Darslik. – T.: Iqtisodiyot, 2020. - 365 b.

Monoton oʻzgartirish naflik funksiyasini musbat songa koʻpaytirish (f(u)=3u), har qanday musbat sonni 
qoʻshish (masalan: f (u)=u+20), u ni toq songa darajaga koʻtarish (masalan: f (u)=u2) orqali amalga oshirish 
mumkin.

Monoton oʻzgartirishda f (u2) – f (u1) ning ishorasi u2 – u1 ning ishorasi bilan bir xil boʻladi. Agar f(u) aniq 
bir afzallikni ifodalovchi naflik funksiyasini monoton oʻzgartiruvchi funksiya boʻlsa, u holda f (u(x1, x2)) funksiya 
ham shu afzallikni ifodalovchi funksiya boʻladi. 

Quyidagi qoidalar monoton oʻzgartirishlarni ifodalaydi:
1. u(x1, x2) qandaydir aniq bir afzallikni ifodalasa, agar va faqat agar (x1, x2)>(u1, u2) boʻlsa, unda u(x1, 

x2)> u(u1, u2) boʻladi. 
2. Agar f(u) monoton oʻzgartiruvchi boʻlsa, agar va faqat agar  f(u(x1, x2))> f(u (u1, u2)) boʻlsa, unda u(x1, 

x2)> u(u1, u2) boʻladi.
3. Natijada f(u(x1, x2))> f(u (u1, u2)), agar va faqat agar (x1, x2)>(u1, u2) boʻlganda, f(u) funksiya afzalliklarni 

boshlangʻich naflik funksiyasi u(x1, x2) dagiday mukammal ifodalaydi. 
Demak, naflik funksiyasini monoton oʻzgartirish, boshlangʻich naflik funksiyasi afzalliklarni ifodalaydigan 

naflik funksiyasining oʻzi. Geometrik nuqtayi nazardan, naflik funksiyasi – berilgan qiymatlarda befarqlik egri 
chizigʻini ifodalash usuli hisoblanadi.

Befarqlik chizigʻida yotuvchi tovarlar majmuasi bir xil naflikni beradi. Yuqori afzal koʻriladigan tovarlar 
majmuasi yotgan befarqlik chizigʻiga katta qiymat beriladi, kamroq afzal koʻriladigan tovarlar majmuasi yotgan 
befarqlik chizigʻiga kamroq qiymat beriladi. Bunday oʻzgartirishlar bir xil afzalliklarni ifodalaydi.

T A H L I L  V A  N A T I J A L A R
Faraz qilaylik, naflik funksiyasi quyidagi koʻrinishda berilgan boʻlsin:
u(x1, x2) = x1, x2
Bu naflik funksiyasining befarqlik chiziqlari k = x1, x2 (k – const) tenglamani qanoatlantiruvchi x1  va x2 lar 

toʻplami.
Agar biz x2 ni x1 ning funksiyasi koʻrinishida ifodalasak, befarqlik chizigʻi formulasini olamiz.

Faraz qilaylik, naflik funksiyasi u(x1, x2) = x12, x22 koʻrinishda berilgan. Uni quyidagicha monoton 
oʻzgartiramiz:

γ (x1, x2) = x12, x22=(x1, x2)2 = u(x1, x2)2
γ (x1, x2) naflik funksiyasi bu u(x1, x2) naflik funksiyasining kvadrati. Bu funksiyalarning befarqlik chiziqlari 

bir xil shaklga ega boʻladi.
Masalan, poyabzal sanoati boʻyicha oladigan boʻlsak, mukammal oʻrindosh tovarlar x1 – tuflilar soni, x2 – 

krasovkalar soni. Naflik funksiyasini yozamiz:
u(x1, x2) = x1 +  x2
Bu naflik funksiyasi naflikni poyafzal yigʻindisi bilan oʻlchanadi. Maʼlumki, naflik funksiyasi ikkita shartni 

qanoatlantirishi kerak.
1. Befarqlik chizigʻi boʻylab harakat qilganda, bu naflik funksiyasi bir xil qiymatni oladimi?
2. Naflik funksiyasi yuqori naflikka ega majmuaga kam naflilikka ega majmuaga nisbatan yuqori miqdoriy 

qiymat beradimi?
Yuqoridagi funksiya shu ikkita shartni qanoatlantiradi. Demak, u naflik funksiyasini ifodalaydi. 
Yuqoridagi naflik funksiyasi oʻrniga boshqa funksiyadan foydalanishimiz mumkin. Masalan:
γ (x1, x2) = (x1 + x2)2=x12 +  2x1x2 +  x22
Bu funksiya ham mukammal oʻrindosh tovarlar uchun naflik funksiyasi boʻladi.
Isteʼmolchi “birga-bir” almashtirishdan tashqari bitta birinchi tovardan voz kechganda, uni ikkita ikkinchi 

tovar bilan almashtirmoqchi boʻlsa, naflik funksiyasi quyidagicha yoziladi:
u(x1, x2) = 2x1 +  x2
Bu yerda x1 tovar x2 tovarga nisbatan isteʼmolchi uchun ikki barobar koʻp qiymatga ega. Befarqlik chizigʻi 

yotiqligi – 2 ga teng.
Mukammal oʻrindosh tovarlar uchun naflik funksiyasini umumiy koʻrinishda quyidagicha yozamiz:
u(x1, x2) = ax1 +  vx2
a va v lar musbat son boʻlib, 1 va 2 tovarlarning qiymatini ifodalaydi. Befarqlik chizigʻi yotiqligi – a/v ga teng.
Masalan, chap va oʻng oyoq poyabzalini qaraydigan boʻlsak, isteʼmolchini juft poyabzallar soni qiziqtiradi, 

shu sababli juft poyabzallar sonini naflik funksiyasi deb olsak boʻladi. Isteʼmolchidagi juft poyabzallar soni undagi 
oʻng x1 va chap x2 poyabzallar sonining minimumi bilan aniqlanadi. Shunga koʻra, mukammal komplementlar 
uchun naflik funksiyasi quyidagicha koʻrinishda yoziladi:

u(x1, x2) = min {x1, x2}
Faraz qilaylik, sizda 10 ta oʻng va 10 ta chap poyabzal bor. Qoʻshimcha sizga bitta chap poyabzal berishdi, 

u holda befarqlik chizigʻi shartiga koʻra:
(10, 10) = min {10, 11} = (10, 10) boʻladi.
Mukammal komplementlar uchun naflik funksiyasini umumiy holda quyidagicha yozamiz:
u(x1, x2) = min {ax1, vx2}
a va v lar musbat son boʻlib, tovarlarni qanday nisbatda isteʼmol qilishini bildiradi.
Demak, yuqoridagilardan xulosa qilib aytishimiz mumkinki, isteʼmolchilar tovarlarni isteʼmol qilishidan 

oladigan naflilik, ularni tovarni xarid qilish uchun motivlashtiradigan asosiy omil hisoblanadi va istemolchilar tovar 
isteʼmolidan oladigan naflilikni sinchkovlik bilan oʻrganadilar. Shuning uchun ham isteʼmolchilarning tovarlarni 
isteʼmol qilishdan oladigan nafliligi marketing tadqiqotlarida isteʼmolchilarni tovarlar xaridiga motivlashtirishning 
asosiy omili sifatida oʻrganilishi va bu boradagi marketing tadqiqotlari yanada kuchaytirilishi kerak.

X U L O S A  V A  T A K L I F L A R
O‘zbekistonda amalga oshirilayotgan iqtisodiy islohotlar sanoat mahsulotlari ishlab chiqaruvchilar faoliyatini 

modernizatsiya qilish, milliy brendlar raqobatbardoshligini oshirish va isteʼmol bozori talabiga mos mahsulotlar 
taklifini kengaytirishga qaratilgani bilan alohida ahamiyat kasb etadi. Aholi sonining o‘sishi isteʼmol tovarlari 
bozoridagi talabni jonlantirdi, bu esa ishlab chiqaruvchilardan nafaqat yuqori sifatli mahsulot yetkazib berishni, 
balki bozordagi o‘zgarishlarni doimiy monitoring qilishni, xaridorlar ehtiyojini chuqur o‘rganishni ham talab 
etmoqda. Bunday jarayonda marketing tadqiqotlarining roli kuchayib, ayniqsa isteʼmolchilarning xulq-atvori, 
ularni xaridga undovchi motivlar va naflilik tushunchasi bozor strategiyalarini shakllantirishda asosiy mezonga 
aylandi.

Ilmiy adabiyotlarda keltirilgan qarashlar isteʼmolchi xulqini anglashda motivatsiya va naflilik nazariyalarining 
markaziy o‘rinda turishini ko‘rsatadi. Motivning ichki psixologik kuch sifatida harakatga yo‘naltiruvchi xususiyati, 
shuningdek, chekli naflilikning kamayish qonuni, befarqlik egri chiziqlari va mukammal o‘rindosh hamda 
komplementar tovarlar haqidagi nazariy talqinlar isteʼmol qarorlarini izohlashda muhim ilmiy asos bo‘lib xizmat 
qiladi. Bu nazariyalar asosida isteʼmolchi uchun mahsulotning nafi, sifatga bo‘lgan talab, funksional afzalliklar, 
emotsional qadriyatlar va ratsional baholash jarayonlari birgalikda uning xarid qaroriga ta’sir ko‘rsatishi 
aniqlanadi.

Shu bois sanoat korxonalari uchun asosiy vazifa isteʼmolchilar ehtiyojini to‘g‘ri aniqlash, mahsulotning 
naflilik darajasini oshirish, xaridorni birinchi xariddan so‘ng ham brendga sodiq qolishga unday oladigan 
marketing strategiyalarini ishlab chiqishdan iboratdir. Naflilik funksiyalarini o‘rganish va ularning amaliy 
talqinlari mahsulot assortimentini shakllantirish, narx siyosatini belgilash, bozor segmentlarini tanlash hamda 
isteʼmolchilar bilan uzoq muddatli munosabatlarni rivojlantirishda ilmiy asoslangan yondashuvni kuchaytiradi. 
Mazkur nazariy va amaliy qarashlarga tayangan holda marketing tadqiqotlarini kengaytirish, isteʼmolchi 
motivatsiyasini chuqur o‘rganish va bozor strategiyalarini ilmiy asosda takomillashtirish sanoat mahsulotlari 
bozorida raqobatbardoshlikni oshirishning muhim omili bo‘lib xizmat qiladi.

